
RAQAMLI TEXNOLOGIYALAR 
ASOSIDA TIJORAT 
BANKLARI FAOLIYATINI 
TRANSFORMATSIYA 
QILISHNING O‘ZIGA XOS 
XUSUSIYATLARI VA UNGA 
TA’SIR ETUVCHI OMILLAR

Erdonayev Aliqul Xalimovich
iqtisodiyot fanlari nomzodi, dotsent

Annotatsiya: Ushbu maqolada raqamli texnologiyalar asosida tijorat banklari faoliyatini transformatsiya qilish jarayoni va 
unga ta’sir etuvchi omillar tahlil qilingan. Masofaviy bank xizmatlarining joriy etilishi, internet-banking va mobil banking 
imkoniyatlarining kengayishi, mijozlar uchun yaratilayotgan qulayliklar, shuningdek, texnologik infratuzilma va xavfsizlik 
masalalari ko‘rib chiqilgan. Tadqiqotda ichki va tashqi omillarning masofaviy xizmatlarga ta’siri statistik ma’lumotlar va 
amaliy misollar asosida tahlil qilinadi hamda tijorat banklarining raqamli transformatsiyasi istiqbollari yoritiladi.

Kalit soʻzlar: raqamli texnologiyalar, tijorat banklari, raqamli transformatsiya, internet-banking, mobil banking, masofaviy 
xizmatlar, xavfsizlik, texnologik infratuzilma.

Abstract: This article analyzes the transformation of commercial banks' operations based on digital technologies and 
the factors influencing this process. It explores the implementation of remote banking services, the expansion of internet 
and mobile banking opportunities, client-oriented conveniences, as well as issues related to technological infrastructure 
and security. The study assesses the impact of internal and external factors on the development of digital services using 
statistical data and practical examples, highlighting the prospects of digital transformation in the commercial banking 
sector.

Key words: digital technologies, commercial banks, digital transformation, internet banking, mobile banking, remote 
services, security, technological infrastructure.

Аннотация: В данной статье проанализированы особенности трансформации деятельности коммерческих банков 
на основе цифровых технологий и факторы, влияющие на этот процесс. Рассмотрены внедрение дистанционного 
банковского обслуживания, расширение возможностей интернет и мобильного банкинга, создаваемые удобства 
для клиентов, а также вопросы технологической инфраструктуры и безопасности. В исследовании на основе 
статистических данных и практических примеров изучено воздействие внутренних и внешних факторов на 
развитие цифровых сервисов, а также освещены перспективы цифровой трансформации коммерческих банков.

Ключевые слова: цифровые технологии, коммерческие банки, цифровая трансформация, интернет-банкинг, 
мобильный банкинг, дистанционные услуги, безопасность, технологическая инфраструктура.

K I R I S H
Jahon iqtisodiyotidagi raqamlashtirish jarayonlari axborot texnologiyalarining rivojlanishiga bog‘liq bo‘lib, 

bu esa odamlar, kompaniyalar va mamlakatlar hayotiga katta ta’sir ko‘rsatmoqda. Axborot texnologiyalari global 
darajada biznes va iqtisodiy munosabatlarni kengaytirish imkonini beradi, shu bilan birga mahalliy bozorlardan 
tashqariga chiqish hamda yangi imkoniyatlar yaratish uchun yo‘l ochadi.

Hozirgi vaqtda axborot texnologiyalarining jadal rivojlanishi barcha klassik iqtisodiy tamoyillar va 
nazariyalarning yangilanishi, uyg‘unlashuvi va qayta ko‘rib chiqilishini talab qilmoqda. Masalan, raqamli 

iqtisodiyotning vujudga kelishi va uning har bir sohadagi ta’siri an’anaviy ishlash modellarini qayta o‘rganish va 
ularni integratsiyalash zaruratini yuzaga keltirmoqda. Bu esa eskirgan iqtisodiy konsepsiyalardan voz kechib, 
yangi va innovatsion yondashuvlarni ishlab chiqishga olib kelmoqda.

Shu bilan birga, raqamlashtirish natijasida iqtisodiyotning globallashuv jarayoni jadallashmoqda. Yangi 
va yaxshi integratsiyalangan raqamli platformalar kompaniyalarga jahon miqyosida faoliyat yuritish hamda 
mijozlarga samarali xizmat ko‘rsatish imkonini bermoqda. Bular, ayni paytda, mamlakatlarga o‘z iqtisodiy va 
moliyaviy sohalarini yangi bozorlarga olib chiqish imkonini ham yaratmoqda. Raqamli texnologiyalar va internet 
platformalarining taraqqiyoti iqtisodiyotning globallashuvi va aholining mobillik darajasini oshirgan holda, 
mamlakatlar uchun iqtisodiy manfaatlarni kengaytirish va yangi imkoniyatlarga yo‘l ochish vositasi bo‘lib xizmat 
qilmoqda.

M A V Z U G A  O I D  A D A B I Y O T L A R  S H A R H I
Raqamli texnologiyalar asosida tijorat banklari faoliyatini transformatsiya qilish masalasi so‘nggi yillarda 

iqtisodiy adabiyotlarda keng tahlil qilinmoqda. Xususan, Gensler raqamli transformatsiyaning moliyaviy 
xizmatlar bozorida raqobatni keskinlashtirishi, foydalanuvchi tajribasini optimallashtirishi va operatsion 
xarajatlarni kamaytirishdagi ahamiyatini ta’kidlaydi. Brynjolfsson va McAfee banklar faoliyatida raqamlashtirish 
sun’iy intellekt, katta ma’lumotlar va avtomatlashtirish vositalari orqali mijozga yo‘naltirilgan xizmatlarni yaratish 
imkonini berishini ilmiy jihatdan asoslab bergan. Xalqaro tajriba asosida Nikoloski raqamli bank xizmatlarining 
aholining moliyaviy inklyuziyasini oshirishdagi o‘rni, xizmatlardan foydalanish qulayligi va tranzaksiyalar 
xavfsizligini kuchaytirishi haqida to‘xtalgan.

O‘zbekistonlik iqtisodchi olimlardan O. Olimjonov, Sh. Abdullaeva, B. Berdiyarov, N. Jumaev, O. Iminov, 
E. Xoshimov, N. Karimov, F. Mirzaev, X. Raxmatov, O. Sattarov, Z. Mamadiyarov va boshqalar banklar 
samaradorligi, banklar faoliyatini tahlil qilish usullari hamda tijorat banklari samaradorligiga ta’sir etuvchi omillar 
bo‘yicha ilmiy tadqiqotlar olib borgan.

Shuni alohida ta’kidlash lozimki, raqamli iqtisodiyot sharoitida tijorat banklari faoliyatini transformatsiya 
qilish masalasi O‘zbekistonlik iqtisodchi olimlar tomonidan alohida ilmiy yo‘nalish sifatida hali yetarlicha 
o‘rganilmagan. Xususan, banklar tomonidan raqamli masofaviy xizmatlar ko‘rsatish bo‘yicha alohida 
tadqiqotlarga ehtiyoj mavjud.

T A D Q I Q O T  M E T O D O L O G I YA S I
Mazkur tadqiqotda tijorat banklari faoliyatining raqamli transformatsiyasi jarayonini o‘rganishda statistik 

ma’lumotlar, normativ-huquqiy hujjatlar, mavjud bank ilovalari tahlili hamda ilg‘or xorijiy tajribalar asos qilib 
olindi. Olingan ma’lumotlar solishtirma, tizimli va tahliliy metodlar yordamida o‘rganilib, raqamli xizmatlarning 
rivojlanishiga ta’sir etuvchi omillar chuqur tahlil qilindi.

T A H L I L  V A  N A T I J A L A R
Masofaviy bank xizmatlarining asosiy tamoyili – mijoz va bank o‘rtasida turli axborotlarning masofadan 

almashinuvidir. Bunda bank tomonidan mazkur amaliyotning xavfsizligi ta’minlanadi.
Bank hisobvaraqlariga masofadan xizmat ko‘rsatish tizimlarining turlari quyidagilardan iborat:
Bank-Mijoz – bu kompyuter orqali amalga oshiriladigan tizim bo‘lib, unda mijozning kompyuteriga 

maxsus dastur o‘rnatiladi. Ushbu dastur mijozga tegishli barcha ma’lumotlarni (asosan to‘lov hujjatlari va 
hisobvaraqlardan ko‘chirmalar) kompyuterda saqlaydi. Bank va mijoz kompyuteri o‘rtasida modem orqali 
to‘g‘ridan-to‘g‘ri aloqa o‘rnatiladi.

Internet-banking – bu mijozlarga o‘z depozit hisobvaraqlari, jumladan bank kartalariga ochilgan 
hisobvaraqlarni internet orqali boshqarish huquqini beruvchi tizimdir. U masofadan turib bank bilan bog‘lanish, 
real vaqt rejimida to‘lovlarni amalga oshirish imkoniyatini yaratadi. Foydalanuvchi tizimga veb-brauzer orqali 
kiradi. Internet-banking tizimi bankning veb-serverida joylashtiriladi. Mijoz bankning rasmiy veb-saytiga kirib, 
o‘z ma’lumotlari (to‘lov hujjatlari, hisobvaraqlardan ko‘chirmalar)ni ko‘rib chiqishi mumkin.

Internet-banking xizmati orqali mijoz quyidagi amaliyotlarni bajarishi mumkin:
- to‘lovlarni amalga oshirish;
- to‘lov o‘tishi bosqichlarini kuzatish;
- barcha hisobotlarni olish.
Shuningdek, mijoz o‘z ish joyidan turib internet orqali bank saytiga ulanadi va o‘z hisobvarag‘iga tushgan 

mablag‘larni ko‘rishi hamda pul o‘tkazmalarini tayyorlab, bankka uzatishi mumkin bo‘ladi. Mobil banking tizimi 
internet-banking texnologiyasi asosida yaratiladi.

SMS-banking – bu bank mijozlariga ularning depozit hisobvaraqlari va bank kartalariga ochilgan 
hisobvaraqlaridagi operatsiyalar haqida SMS orqali ma’lumot yuborish imkonini beradigan tizimdir. 
Hisobvaraqdan ma’lumot olish uchun mijoz bankning maxsus telefon raqamiga belgilangan SMS-so‘rovni 
yuborishi kerak. Mijoz uchun SMS-banking xizmati quyidagi imkoniyatlarni taqdim etadi:

- hisobvarag‘iga kelib tushgan mablag‘lar haqida ma’lumot olish;
- hisobvaraqdan amalga oshirilgan xarajatlarni ko‘rish;
- hisobvaraq balansini bilish;
- kun davomida o‘tkazilgan bank operatsiyalari haqida tezkor axborot olish.
Bugungi kunda aholi tijorat banklarining mobil ilovalari orqali real vaqt rejimida kartadan kartaga pul 

o‘tkazish (P2P), soliq, budjet, kommunal va boshqa to‘lovlarni amalga oshirish, mikroqarz olish va kreditlarni 
so‘ndirish, onlayn omonatlarni rasmiylashtirish, depozit hamda ssuda (kredit) hisobvaraqlarini masofadan 
ochish, xalqaro bank kartasi hisobvarag‘idan to‘lovlarni bajarish, onlayn konversiya operatsiyalarini amalga 
oshirish kabi masofaviy xizmatlardan keng foydalanmoqda.

O‘z navbatida, korxona va tashkilotlar uchun ham bank hisobvaraqlarini masofadan boshqarish tizimlari 
orqali quyidagi imkoniyatlar yaratilgan:

- real vaqt rejimida hisobvaraqlardagi mablag‘larni tasarruf etish va to‘lovlarni amalga oshirish;
- valyuta mablag‘lari sotib olish (konversiya) uchun elektron buyurtmanomani bankka yuborish;
- ish haqi va unga tenglashtirilgan to‘lovlar bo‘yicha elektron qaydnomalarni bankka taqdim etish;
- boshqa masofaviy bank xizmatlaridan foydalanish (1-rasm).

1-rasm. Masofadan bank xizmatlarini ko‘rsatuvchi tizimlaridan foydalanuvchilar soni1.

Bank xizmatlarini raqamlashtirish va mijozlarga yaratilayotgan qulayliklar tufayli masofaviy bank 
xizmatlaridan (internet-banking va mobil-banking xizmat turlari orqali bank hisobvaraqlaridagi pul mablag‘larini 
boshqarish, USSD-so‘rov yordamida bank plastik kartalaridagi mablag‘larni nazorat qilish, SMS-xabarnoma 
orqali hisobvaraqdagi pul mablag‘lari harakati haqida ma’lumot olish) foydalanuvchilar soni 2023-yil 1-yanvar 
holatiga ko‘ra, 2019-yilning mos davriga nisbatan 3,7 barobarga yoki 7 959 mingtadan 30 001 mingtagacha 
oshgan.

Banklar mijozlarga bank mahsulotlari va xizmatlarini raqamli shaklda taqdim etishda zamonaviy bank tizimi 
taraqqiyotining eng istiqbolli yo‘nalishlaridan biri sifatida faoliyat yuritmoqda. Ushbu yo‘nalishni rivojlantirishga 
bir qator omillar ta’sir ko‘rsatmoqda. Raqamli bank xizmatlarini kengaytirishda masofaviy bank xizmatlariga ta’sir 
qiluvchi omillarni inobatga olish zarur bo‘lib, ular shartli ravishda ichki va tashqi omillarga bo‘linadi (1-jadval).

1	  Ўзбекистон Республикаси марказий банк маълумотлари асосида тайёрланди  

1-jadval. Raqamli bank xizmatlariga ta’sir qiluvchi omillar2.

T/R Ichki omillar Tashqi omillar

1

Bank xizmatlarining tashkiliy holati: 
- bankning texnologik jihozlanishi; 
- masofaviy bank xizmatlarining 
foydalanishda soddaligi; 
- masofaviy bank xizmatlarida shaxsiy 
ma’lumotlar xavfsizligi.

Risklar: 
- operatsion risk; 
- moliyaviy risk; 
- boshqa risklar.

2

Bankning marketing siyosati: 
- masofaviy bank xizmatlarining reklama qilinishi; 
- bank saytlarida va aholi o‘rtasida 
masofaviy bank xizmatlari to‘g‘risida 
ma’lumotlar berilishi.

Ijtimoiy (fuqarolarning ijtimoiy maqomi): 
- odamlarning masofaviy bank xizmatlaridan 
xabardorligi; 
- bank mijozlarining masofaviy bank 
xizmatlariga ishonchi; 
- foydalanuvchilarning masofaviy bank xizmatlarini 
yaqinlariga tavsiya etishi.

3 Masofaviy bank xizmatlarining turlari va narxlari Foydalanuvchilar uchun masofaviy bank xizmatlarining 
foydali bo‘lishi.

4 Bank menejmenti (bank xodimlari va ularning malakasi) 
hamda moliyaviy savodxonlik darajasi.

Faoliyat ko‘rsatayotgan bankning geografik 
(mintaqaviy) chegaralari, kengaytirish istiqbollari.

5 Masofaviy bank xizmatlari bo‘yicha me’yoriy xuquqiy 
asos yaratilganligi

Siyosiy omillar: 
- banklarga nisbatan davlatning siyosati; 
- internet tezligi.

Mavjud omillarning masofaviy bank xizmatlarini ko‘rsatishga ta’sirini o‘rganish va uning to‘g‘ri tizimini 
yuritish banklar uchun muhim ahamiyatga ega.

Masofaviy bank xizmatlarini rivojlantirishga ta’sir qiluvchi ichki omillar quyidagilarni o‘z ichiga oladi. 
Birinchidan, bu omillarga masofaviy bank xizmatlarini tashkil etish bilan bog‘liq texnologik imkoniyatlar kiradi. 
Ya’ni har bir masofaviy xizmatni joriy etishda bank tizimiga yangi texnologiyalarni tatbiq etish yoki mavjud 
texnologiyalar asosida sinovdan o‘tkazib qo‘llash zarur bo‘ladi. Shu bois, banklar eng avvalo elektron to‘lov 
tizimlarini shakllantirish va bank amaliyotlarini avtomatlashtirish uchun zarur texnologiyalar bilan to‘liq 
ta’minlangan bo‘lishi shart.

Shuningdek, ushbu texnologiyalar asosida yaratilgan tizim foydalanuvchilar uchun qulay, sodda va 
tushunarli bo‘lishi zarur. Bu, xususan, moliyaviy madaniyati yetarli bo‘lmagan yoki texnologik savodxonligi 
pastroq bo‘lgan aholi qatlamlari uchun ham tizimdan foydalanish imkoniyatini yaratadi.

Bundan tashqari, tizimni ishlab chiquvchilar foydalanuvchilarda ishonchni oshirish uchun ularning shaxsiy 
ma’lumotlari xavfsizligini to‘liq ta’minlashi kerak. Axborot xavfsizligi talablariga rioya etish – masofaviy bank 
xizmatlarining barqaror va ishonchli faoliyati uchun muhim shart hisoblanadi.

X U L O S A  V A  T A K L I F L A R
Tadqiqot natijalari shuni ko‘rsatmoqdaki, raqamli texnologiyalar tijorat banklari faoliyatini transformatsiya 

qilishda hal qiluvchi o‘rin tutmoqda. Ayniqsa, masofaviy bank xizmatlarining kengayishi, internet va mobil ilovalar 
orqali ko‘rsatilayotgan xizmatlar sonining ortishi banklar faoliyatini innovatsion yo‘nalishda shakllantirishga xizmat 
qilmoqda. Masofaviy xizmatlar orqali mijozlarga qulaylik yaratish, real vaqt rejimida moliyaviy operatsiyalarni 
amalga oshirish, shaxsiy ma’lumotlar xavfsizligini ta’minlash kabi jihatlar banklar raqobatbardoshligini oshirishda 
muhim omil bo‘lib qolmoqda. 

Shu bilan birga, raqamli texnologiyalarni joriy etishda ichki va tashqi omillarni chuqur tahlil qilish, 
texnologik infratuzilmani mustahkamlash, foydalanuvchi interfeyslarini soddalashtirish, hamda barcha aholi 
qatlamlari uchun xizmatlardan foydalanish imkoniyatini kengaytirish muhim ahamiyat kasb etadi. O‘zbekiston 
bank tizimida raqamli transformatsiyani jadallashtirish orqali nafaqat xizmat ko‘rsatish sifatini oshirish, balki 
moliyaviy inklyuziyani kengaytirish va iqtisodiy samaradorlikni ta’minlash imkoniyati mavjud. Kelgusida bank 
xizmatlarining to‘liq raqamlashtirilishi, sun’iy intellekt va blokcheyn texnologiyalarining amaliyotga keng joriy 
etilishi banklarning strategik rivojlanishida muhim burilish yasashi mumkin.

2	  Маълумотлар асосида илмий тадқиқотчи томонидан тайёрланди. 

